
BELANJAWAN 2027:
TNB SOKONG INISIATIF PERLINDUNGAN PENGGUNA,
PENGUKUHAN GRID NASIONAL DAN JAMINAN BEKALAN TENAGA

Tenaga Nasional Berhad (TNB) menyambut baik inisiatif di bawah Belanjawan MADANI 2027
yang memberi penekanan kepada perlindungan pengguna, pengukuhan Grid Nasional,
jaminan bekalan elektrik serta pembangunan tenaga mampan sebagai asas kepada
pertumbuhan ekonomi dan kesejahteraan rakyat.

Peluasan aras perlindungan bil elektrik pengguna domestik, pelaburan untuk memperkukuh
Grid Nasional, serta usaha memperluas akses kepada tenaga bersih mencerminkan
kepentingan pembangunan infrastruktur tenaga yang bersedia memenuhi keperluan negara
yang semakin berkembang.

Pengguna Domestik Disantuni

TNB menghargai komitmen kerajaan dalam memperluaskan aras perlindungan bil elektrik
pengguna domestik daripada 600 kilowatt-jam (kWj) kepada 800 kWj sebulan sehingga 31
Disember tahun ini, sebagaimana yang telah diumumkan pada 17 September lalu.

Inisiatif ini dijangka memberi manfaat kepada lebih lapan juta pengguna domestik, atau
sehingga 90 peratus daripada keseluruhan pengguna domestik, sekali gus memperlihatkan
usaha berterusan kerajaan untuk memastikan kebajikan pengguna terus diberi perhatian.

Memperluas Akses Tenaga Kepada Komuniti

TNB juga mendukung usaha memperkukuh prasarana asas luar bandar melalui pemasangan
lampu jalan solar di kampung serta panel solar bumbung di rumah kebajikan dan rumah
ibadat.

Penambahbaikan bekalan elektrik di sekolah tahfiz, pondok dan perkampungan Orang Asli
turut mencerminkan kepentingan akses kepada bekalan elektrik yang lebih baik bagi
menyokong aktiviti harian dan pembangunan masyarakat.

TNB turut menyahut seruan kerajaan untuk berganding bahu dalam memastikan projek
pelaksanaan bekalan elektrik desa dipercepat demi kepentingan rakyat.

Pemerkasaan Ekonomi Bumiputera

Usaha memperkasa ekonomi Bumiputera akan terus dipergiat selaras dengan pendekatan
kerajaan menerusi Pelan Transformasi Ekonomi Bumiputera 2035 (PUTERA35).

Sokongan terhadap pembangunan vendor Bumiputera telah dilaksanakan secara berterusan
oleh TNB sejak tahun 1994 menerusi beberapa inisiatif utama, termasuklah Program
Pembangunan Vendor Bumiputera 3.0 (PV 3.0). Sehingga Jun 2026, TNB telah menyalurkan
lebih RM11 bilion di bawah PV 3.0, memanfaatkan lebih 1,200 vendor Bumiputera.

Seiring dengan aspirasi peralihan tenaga negara, TNB akan terus menyokong pembangunan
syarikat Bumiputera dengan penglibatan dalam projek berkaitan tenaga boleh baharu,
pengukuhan grid dan teknologi hijau.

Pengukuhan Grid Nasional

Grid merupakan nadi utama elektrik dalam memastikan bekalan yang berdaya harap dan
seterusnya menjana ekonomi negara.

Justeru, TNB menyambut baik penekanan kerajaan terhadap pengukuhan Grid Nasional
menerusi pelaburan sebanyak RM15 bilion bagi memastikan sistem bekalan elektrik negara
terus berupaya memenuhi permintaan yang semakin meningkat.

Jumlah ini merupakan sebahagian daripada pelaburan RM43 bilion TNB daripada tahun 2025
hingga 2027 untuk memperkukuh dan memodenkan keupayaan Grid Nasional.

TNB juga akan terus memainkan peranan dalam projek tenaga rentas sempadan menerusi
Grid Kuasa ASEAN (APG) bagi membuka ruang kepada peningkatan keterhubungan tenaga
serantau. Pengukuhan APG berpotensi menyokong perkongsian sumber tenaga rentas
sempadan, meningkatkan fleksibiliti sistem dan memperkukuh keterjaminan bekalan tenaga
di rantau ASEAN.

Memangkin Pertumbuhan Pusat Data dan Ekonomi Digital

Pertumbuhan pesat ekonomi digital dan kecerdasan buatan meningkatkan keperluan
terhadap infrastruktur tenaga yang mampu membekalkan elektrik secara stabil dan berdaya
harap.

Dalam mendukung pertumbuhan sektor ini, TNB terus memperkukuh perancangan dan
pembangunan grid bagi memenuhi keperluan bekalan pelanggan industri, termasuk pusat
data berskala besar.

Menerusi inisiatif seperti Green Lane Pathway, TNB menyokong usaha memperkemas dan
mempercepat proses pembangunan infrastruktur bekalan elektrik bagi projek pusat data.
Manakala, penyelesaian tenaga hijau seperti Corporate Renewable Energy Supply Scheme
(CRESS) dan Green Electricity Tariff (GET) membuka ruang kepada industri untuk memenubhi
keperluan tenaga boleh baharu.

Mempercepat Agenda Peralihan Tenaga Negara

TNB akan terus bekerjasama rapat dengan kerajaan dalam menjayakan Pelan Hala Tuju
Peralihan Tenaga Negara (NETR) ke arah sasaran pelepasan karbon sifar bersih menjelang
2050.

Ini termasuklah pelaburan dalam memperkayakan kapasiti tenaga boleh baharu melalui
inisiatif seperti Large Scale Solar, Battery Energy Storage System (BESS), serta Hydro Life
Extension Programme (HLEP).

TNB komited memainkan peranan secara aktif bagi memastikan aspirasi Malaysia untuk
mencapai 70% kapasiti penjanaan tenaga boleh baharu menjelang 2050 dapat dicapai.

TNB Komited Realisasi Aspirasi Kerajaan

Presiden/Ketua Pegawai Eksekutif TNB, Dato’ Sri Ir. Ts. Shamsul Ahmad, berkata keutamaan
TNB adalah untuk memastikan setiap rumah terus menikmati bekalan elektrik yang selamat
dan berdaya harap, perniagaan mempunyai akses kepada tenaga yang diperlukan untuk
berkembang, dan Malaysia terus melangkah ke arah masa depan tenaga yang lebih mampan.

“Sebagai penyedia utiliti elektrik negara, TNB menerima tanggungjawab ini dengan penuh
amanah. Kami akan terus bekerjasama rapat dengan Kerajaan dan pihak berkepentingan
untuk memastikan pembangunan sistem tenaga negara memberi manfaat kepada rakyat,
menyokong pertumbuhan ekonomi dan mewariskan masa depan yang lebih mampan kepada
generasi akan datang,” tambahnya.

Mengenai Tenaga Nasional Berhad (TNB)

Tenaga Nasional Berhad (TNB) (www.tnb.com.my) ialah syarikat utiliti terkemuka di Malaysia
dan Asia dengan operasi antarabangsa di United Kingdom (UK), Ireland, Australia, Turkiye,
Arab Saudi, Kuwait, Pakistan dan Kemboja. Dalam sektor tenaga boleh baharu, TNB memiliki
jumlah kapasiti penjanaan sebanyak 3.5GW di Semenanjung Malaysia (termasuk 2.5GW hidro
berskala besar) dan 1.3GW merangkumi UK, Ireland, Australia dan Turkiye, yang terdiri
terutamanya daripada aset penjanaan tenaga solar, angin dan hidro. Selain menjadi penjana
utama elektrik negara, TNB juga mengendalikan penghantaran dan pembahagian bekalan
elektrik di Semenanjung Malaysia, Sabah dan Wilayah Persekutuan Labuan. Sehingga 30 Jun
2026, TNB membekalkan elektrik kepada lebih 11 juta pelanggan.

Dikeluarkan di Kuala Lumpur pada 10 Oktober 2026 jam 1:00 tengah hari
Untuk pertanyaan media, sila emel kami di: media@tnb.com.my

TNB menyambut baik inisiatif di bawah Belanjawan MADANI 2027 yang memberi penekanan
kepada perlindungan pengguna, pengukuhan Grid Nasional, jaminan bekalan elektrik serta
pembangunan tenaga mampan.

TNB komited memainkan peranan secara aktif bagi memastikan aspirasi Malaysia untuk
mencapai 70% kapasiti penjanaan tenaga boleh baharu menjelang 2050 dapat dicapai.

Belanjawan MADANI 2027 menekankan pembangunan tenaga mampan sebagai asas kepada
pertumbuhan ekonomi dan kesejahteraan rakyat.

Sokongan terhadap pembangunan vendor Bumiputera telah dilaksanakan secara berterusan
oleh TNB sejak tahun 1994 menerusi beberapa inisiatif utama, termasuklah Program
Pembangunan Vendor Bumiputera 3.0 (PV 3.0).

